
					Gwirwyd y dudalen hon


"Nac ofna: gwêl awelon

Yn gwasgar hyd war y don,

Uwch y twyn, lewych tyner

Lloer a'i charn ar sarn y sêr.



"Chwery ei llwch ar y lli,

A hudolus uwch dyli

Gloywa gem a diemwnt:

Siriola'r sêr heli'r swnt.



"Bwrw adain sionc, ddibryder,

Fel saeth i ofal y sêr.

Chwardd, egwyl, uwch hwrdd eigion;

Chwarae fig â dig y don.



"Drwy gôl y nos dos i'r dydd

A lunia gwawr ysblennydd

Uwch rhosydd, mynydd a môr

Eryri, fy mhur oror.



"Llithri o fôr i'r llathr fae

A'r wawr dyner ar donnau,

Tresi’r wawr tros Eryri

A’i gwrid llosg ar hyd y lli.



"Teg y wawr: hudol olud

Draw a rydd i'r moelydd mud.

'Heda i'w brwyn a'u clogwyni:

'Heda o'r llain ger dŵr lli.



"Nydda dy ffordd i'w nodded.

Uwch bron yr afon a red

O fanwellt y llwyd fynydd

I'r môr drwy oror o wŷdd.

